
ABSTRAK

FAKTOR PENENTU PILIHAN MOD PENGANGKUTAN KE TEMPAT KERJA DI
KOTA KINABALU, SABAH

Kajian ini menunjukkan pembuktian terhadap faktor penentu pilihan mod
pengangkutan ke tempat kerja di Kota Kinabalu, Sabah, Malaysia. Objektif kajian ini
adalah: a) Mengenalpasti faktor penentu pilihan mod pengangkutan sama ada
pengangkutan awam dan persendirian ke tempat kerja di Kota Kinabalu; b)
Mengetahui isu yang dibangkitkan oleh pekerja mengenai sistem pengangkutan yang
digunakan di Kota Kinabalu, Sabah. Kajian ini berpandukan kepada pengumpulan
data daripada pelbagai kumpulan pekerja di kawasan Kota Kinabalu sama ada
menggunakan pengangkutan awam ataupun pengangkutan persendirian. Jumlah
responden yang terlibat adalah seramai 260 orang pekerja. Data kajian tersebut telah
di analisis mengqunakan Statistical Package for the Social Sciences (SPSS).
Keputusan yang diperolehi berdasarkan kepada logistik regresi (binary dependent
variable) menunjukkan “kadar tambang” merupakan faktor pilihan bagi
pengangkutan awam. Manakala “ketepatan masa” pula merupakan faktor pilihan bagi
pengangkutan persendirian. Manakala keputusan menunjukkan faktor “tujuan
(kepelbagaian fungsi)”, “jarak” dan “gaji (pendapatan)” merupakan faktor yang
signifikan terhadap kedua-dua pengangkutan iaitu pengangkutan awam dan
pengangkutan persendirian di bandar raya Kota Kinabalu, Sabah.




ABSTRACT

The paper reports empirical evidence on the workers selection factors in using
transportation system in Kota Kinabalu, Sabah, Malaysia. The objectives of the paper
are: a) to determine factors in choosing transportation system; b) to highlights
important issues related to use of transportation by the workers in Kota Kinabalu,
Sabah. The study was based on data collected from various groups of workers in
Kota Kinabalu area who have used either public or private transportation. The sample
respondents consisted of a total of 260 workers. The data was analyzed using
Statistical Package for the Social Sciences (SPSS). The results from the logistic
regression (binary dependent variable) shown that “fare rate” is the selection factor
for using public transport. On the other, ‘on-time’ is the selection factor for using
private transport. In general, the results indicate that “personal purpose’, “traveling
distance” and “personal income” are the key significant common factors for using
both public and private transportation in Kota Kinabalu, Sabah.

BAB 1

PENGENALAN

1.1 PENDAHULUAN

Secara umumnya, sepanjang di dalam bab ini akan menerangkan mengenai
perkaitan isu utama dengan kajian yang dijalankan. Ini termasuklah kenyataan
permasalahan, objektif kajian yang dijalankan, hipotesis kajian, metodologi,
kepentingan dan skop kajian serta organisasi kajian.

1.2 KENYATAAN PERMASALAHAN

Isu pengangkutan di Malaysia bukanlah merupakan isu yang baru. Pemantapan
sistem pengangkutan di Malaysia perlu di sokong oleh penyelidikan dan
pembangunan yang sistematik. Kebanyakan sistem terdahulu dilaksanakan tidak
sistematik, tanpa halatuju dan wawasan yang memfokuskan usaha semua pihak
kepada satu matlamat yang sama. Walaupun Malaysia merupakan salah sebuah
negara yang mempunyai sistem pengangkutan yang baik, namun implementasi atau
perlaksanaan dan kesesuaian sesuatu sistem perlu ditangani dan diusahakan supaya
berjaya dilaksanakan.'

Bandar raya Kota Kinabalu merupakan salah satu pusat bandar yang telah
berkembang pesat di Malaysia. Peningkatan jumlah kenderaan dan populasi
penduduk saban tahun telah meningkatkan jumlah penggunaan pengangkutan setiap
hari. Apabila pengangkutan tersebut (pengangkutan awam ataupun persendirian)
seringkali digunakan, pelbagai isu ataupun spekulasi telah dibangkitkan sama ada
mengenai tahap kecekapan ataupun keberkesanannya. Apabila isu tersebut menjadi
semakin serius, ia telah mendorong seseorang pengguna itu untuk memilih
menggunakan pengangkutan sedia ada sama ada persendirian ataupun awam.
Namun yang demikian, masih menjadi persoalan apakah faktor ataupun penyebab

! Mustaffa Anjang Ahmad, “Pembangunan Sistem Pengangkutan Pintar di Malaysia: Kajian Awal Sistem
Navigasi dan Informasi Kenderaan (VeNIS),” Transportation Management, Universiti Utara Malaysia:
Institut Pengurusan Pengangkutan, 2003, him. 387.

yang telah mendorong pengguna tersebut untuk membuat pilihan. Adakah faktor
tersebut juga yang mendorong pengguna menggunakan pengangkutan yang sedia
ada di Kota Kinabalu. Malah, tidak dapat dikenalpasti apakah isu ataupun
permasalahan sebenar yang dibangkitkan oleh pengguna semasa menggunakan
pengangkutan tersebut yang sebenarnya menyukarkan pihak pembuat dasar
membuat perancangan yang teliti untuk menyelesaikan masalah sistem
pengangkutan di Kota Kinabalu. Kesan daripada itu, penyelesaiannya yang

dilaksanakan tidak menyeluruh dan berkesan dan hanya bersifat sementara.

Berdasarkan permasalahan tersebut, ia telah mendorong untuk melakukan
satu kajian fokus. Oleh yang demikian, satu kajian mengenai faktor penentu pilihan
mod pengangkutan ke tempat kerja dijalankan yang merujuk kepada apakah faktor-
faktor yang membolehkan pekerja membuat pilihan sama ada menggunakan
pengangkutan awam ataupun persendirian ke tempat kerja di Kota Kinabalu. Di
samping itu juga, kajian ini menghuraikan apakah isu yang dibangkitkan oleh para
pekerja semasa menggunakan pengangkutan tersebut. Isu yang dibangkitkan dapat
dijelaskan melalui mengapakah faktor-faktor penentu tersebut di pilih oleh pekerja.

1.3 OBIJEKTIF KAJIAN

Terdapat beberapa objektif kajian yang telah dikenalpasti dalam kajian ini. Objektif
umum kajian ini dijalankan adalah untuk mengetahui isu yang dibangkitkan oleh
pekerja terhadap sistem pengangkutan yang digunakan ke tempat kerja. Terdapat
dua objektif khusus dalam kajian ini iaitu;

a. Mengenalpasti faktor penentu pilihan mod pengangkutan sama ada
pengangkutan awam dan persendirian ke tempat kerja di Kota Kinabalu.

b. Mengetahui isu yang dibangkitkan oleh pekerja mengenai sistem
pengangkutan yang digunakan ke tempat kerja.

1.4 HIPOTESIS KAJIAN
Hipotesis yang dijalankan nanti adalah berdasarkan kepada faktor pilihan mod
pengangkutan ke tempat kerja di Kota Kinabalu. Hipotesis yang diuji adalah
sepertimana yang berikut;




a. Terdapat hubungan antara pendapatan (gaji) dengan pilihan mod
pengangkutan ke tempat kerja di Kota Kinabalu. Hipotesis ini diuji kerana
penulis ingin melihat adakah faktor pendapatan atau gaji yang diterima oleh
pekerja dapat mempengaruhi secara positif ataupun negatif terhadap
pemilihan mod pengangkutan ke tempat kerja di Kota Kinabalu sama ada

pengangkutan awam ataupun persendirian.

b. Manakala hipotesis yang kedua adalah penulis ingin melihat adakah terdapat
hubungan antara ketepatan masa dengan pilihan mod pengangkutan
persendirian ke tempat kerja di Kota Kinabalu. Ini adalah kerana penulis ingin
mengetahui adakah faktor ketepatan masa tersebut mempengaruhi secara
positif ataupun negatif terhadap pemilihan mod pengangkutan persendirian
ke tempat kerja.

(o Hipotesis ketiga pula ingin menguji adakah terdapat hubungan antara
keselesaan dengan pilihan mod pengangkutan awam ke tempat kerja di Kota
Kinabalu. Penulis ingin melihat adakah faktor keselesaan ini dapat
mempengaruhi secara positif ataupun negatif terhadap pemilihan mod
pengangkutan awam di Kota Kinabalu.

1.5 METODOLOGI KAJIAN

Kajian yang dijalankan ini iaitu faktor penentu pilihan mod pengangkutan ke tempat
kerja di Kota Kinabalu akan menggunakan penganggaran Logit. Jawapan hasil
daripada borang kaji selidik tersebut juga akan di analisis dengan menggunakan
kaedah regresi logistik (binary dependent variable). Kajian ini telah di aplikasikan
melalui fungsi permintaan pengguna, fungsi penawaran dan keanjalan permintaan.
Kajian ini memilih fungsi permintaan pengguna, fungsi penawaran dan keanjalan
permintaan kerana faktor-faktor pilihan pekerja di anggap sebagai permintaan jika
pekerja menggunakan sistem pengangkutan ke tempat kerja. Keterangan
selanjutnya mengenai metodologi kajian akan diterangkan melalui bab empat.




1.6 KEPENTINGAN KAJIAN
Terdapat beberapa kepentingan kajian ini dijalankan. Antara kepentingan kajian
tersebut adalah sepertimana yang berikut;

a. Mengenalpasti faktor yang mempengaruhi pemilihan pengguna terhadap
pengangkutan yang sedia ada sekaligus dapat membantu pihak kerajaan dan
swasta untuk mempertingkatkan lagi keberkesanan sistem pengangkutan
untuk kepentingan pada masa yang akan datang.

b. Menyelesaikan pelbagai isu yang dibangkitkan oleh pengguna apabila
menggunakan pengangkutan ke tempat kerja yang dapat memberikan garis
panduan kepada pembuat dasar untuk membuat menyelesaikan masalah
yang wujud.

C. Memberikan gambaran sebenar atau tepat apakah dan bagaimanakah
masalah tersebut dapat diselesaikan dan tindakan terbaik yang perlu
dilaksanakan berdasarkan hasil kajian yang diperolehi.

d. Sebagai rujukan terhadap kajian yang akan dilakukan pada masa yang akan
datang.

1.7 SKOP KAJIAN

Kajian ini umumnya adalah untuk melihat faktor penentu pilihan mod pengangkutan
ke tempat kerja di Kota Kinabalu. Kajian ini akan tertumpu kepada pekerja yang
bekerja di bandar raya Kota Kinabalu. Bandar raya Kota Kinabalu di pilih sebagai
kawasan kajian adalah kerana masih tidak terdapat lagi kajian yang dijalankan
mengenai faktor penentu pilihan mod pengangkutan ke tempat kerja di Kota
Kinabalu. Responden yang terlibat dalam kajian ini adalah mereka yang terdiri
daripada pekerja yang bekerja di kawasan bandar raya Kota Kinabalu walaupun ada
di kalangan mereka yang tidak bekerja di kawasan tersebut. Ini adalah kerana kajian
ini melibatkan pengangkutan yang digunakan untuk ke tempat kerja di sekitar
bandar raya kota Kinabalu.

